
[華佗傳] 

華佗字元化 沛國譙人也 一名旉. 遊學徐土 兼通數經. 曉養性之術 年且百歲 猶有壯容 

時人以爲仙. 沛相陳珪擧孝廉 太尉黃琬辟 皆不就. 精於方藥 處齊不過數種 心識分銖 

不假稱量 針灸不過數處 裁七八九. 若疾發結於內 針藥所不能及者 乃令先以酒服麻沸散  

旣醉無所覺 因刳破腹背 抽割積聚 若在腸胃 則斷截湔洗 除去疾穢 旣而縫合 傅以神膏 

四五日創愈 一月之間皆平復.

佗嘗行道 見有病咽塞者 因語之曰 向來道隅 有賣餅人 萍齏甚酸 可取三升飲之 病自當去.

卽如佗言 立吐一蛇 乃懸於車而候佗. 時佗小兒戲於門中 逆見 自相謂曰 客車邊有物 

必是逢我翁也. 及客進 顧視壁北 懸蛇以十數 乃知其奇. 

又有一郡守篤病久 佗以為盛怒則差. 乃多受其貨而不加功 無何棄去 又留書罵之. 

太守果大怒 令人追殺佗 不及 因瞋恚 吐黑血數升而愈.

又有疾者 詣佗求療 佗曰 君病根深 應當剖破腹. 然君壽亦不過十年 病不能相殺也.

病者不堪其苦 必欲除之 佗遂 下療 應時愈 十年竟死.

廣陵太守陳登 忽患胸中煩懣 面赤不食. 佗脈之曰 府君胃中有蟲 欲成內疽 腥物所為也.

卽作湯二升 再服 須臾 吐出三升許蟲 頭赤而動 半身猶是生魚膾 所苦便愈.

佗曰 此病後三期當發 遇良醫可救也. 登至期疾動 時佗不在 遂死.

曹操聞而召佗 常在左右 操積苦 頭風眩 佗針 隨手而差. (중략)



爲人性惡 難得意 且恥以醫見業 又去家思歸 乃就操求還取方 因托妻疾 數期不反.

操累書呼之 又勅郡縣發遣 佗恃能厭事 猶不肯至. 操大怒 使人廉之 知妻詐疾 

乃收付獄訊 考驗首服. 荀彧 請曰 佗方術實工 人命所懸 宜加全宥. 操不從 竟殺之.

佗臨死 出一卷書 與獄吏曰 此可以活人. 吏畏法不敢受 佗亦不強 索火燒之.

初軍吏李成苦咳 晝夜不寐. 佗以為腸癰 與散兩錢 服之卽吐二升膿血 於此漸愈. 

乃戒之曰 後十八歲 疾當發動 若不得此藥 不可差也. 復分散與之 後五六歲 有里人如成先病

請藥甚急 成湣而與之 乃故往譙 更從佗求 適値見收 意不忍言. 後十八年 成病發 無藥而死. 

(중략)


